
БӨГТӨР

	Нэгдүгээр бүлэг

	— Соня, сэрээрэй! Нүдээ нээ! Соня!  гэж Серафима эгч нь дуудаад, гэртээ ч тайлдаггүй хөвөнтэй бээлийгээ сүр сархийлгэн, пийшингээ галлахаар явлаа. Намар цаг.

	Чийглэг, бүүдгэр өглөө. Удахгүй өвөл болно... Нарны гэрэл ахиж нэвтэрч дийлэхгүй мэт бөглүү харанхуй хөшиг татаж, тэнгэр бүрхжээ.

	Соня өнөөдөр нөхөрт мордох ёстойгоо санав.

	Тосгон даяар наргина. Тийм ч учраас ийм өглөө болж байгаа юм. Аймшигт өглөө.

	Гэлээ ч охин зугтаагүй. Одоо зугтахаас өнгөрсөн. Хулчийжээ. Харин хоёр хоногийн өмнө явах гэж бэлдэж байсан. Саравчны араар бага сага юм зөөж хучаад, гэрийнхэнд анзаарагдахгүй гэж хэрдээ их хичээж байсан юм. Идэх юм нуух аргагүй, Бомка тэр дор нь олоод идчихнэ. Айхавтар нохой. Өмсөж зүүх жаал жуул хувцсаа л гаргаж нуужээ.

	Тэгтэл хотоос яваа гэх ядуу хүүхэн ирээд, тэдний амбаарт хонохдоо аймаар юм ярьсан аж. Хотод тахал өвчин гарсан, ажил олдохгүй, аймшигт өлсгөлөн болж байгаа гэв.

	Соня айж орхилоо. Хотод очлоо гээд охин хэнд хэрэг болох билээ? Эндээ хэнд ч хэрэггүй байхад. Бэргэн эгч нь гэрээсээ явуулах гэж мөн их хичээж байгаа юм. Өвөл өлсөнө гэдгийг мэдэхээр барах уу, ахиад л үр тариа ургаагүй, ган гачиг болсон, тийм болохоор илүү ам тэжээх хэцүү, байх ч хэцүү. Бушуу явуулбал таарна.

	Арга ч үгүй дээ, өөрийнх нь хүүхдүүд гэж жил дараалж гарсан нялх амьтад бий.

	Софьягийн эх өнгөрсөн зун тэнгэрт хальж, удалгүй эмээ нь бурхан болсон. Тэднийх хотод суудаг байсан юм. Соняг ганцаараа үлдсэнд нагац ах нь тосгонд гэртээ аваад иржээ. Ингээд Софья эхнэрийнх нь гар хөлийн үзүүрт зарагдаж, хүүхэд шуудах аялуулан амьдрах болсон юм.

	Хөдөөгийн ажил амьдралд дасах гэж их зүдэрсэн. Өвдөж, зовж, шөнөдөө эх эмээ хоёроо санан уйлна. Хүүхэд нас нь гэнэт дуусаад, хатуу амьдралд шууд хөл тавьсан. Гэвч өсөж яваа залуу бие махбод тэсээд гарчээ.

	Гэтэл одоо...

	— Софья, чи аан гээ! Сүй тавьсан шүү. Ах чинь чамайг нөхөрт гаргана. Айлын хүн болж, шинэ гэрт өвөлжих нь байна. Азтай гэж өөрийгөө тооц. Сайхан байшин бий, эзэгтэй нь болно. Манайд ч дэм болж магадгүй юм даа. Бурхан ивээг, Софья!

	— Ямар айл? Сүй тавих аа?

	— Гань ганц бие ганхаж явахын хэрэг юун? Өөдөөс олон юм ярих хэрэггүй! Шийдчихсэн хэрэг. Дасаад дурлачихна, гайгүй!

	Нөхөр болох хүний нэрийг дуулахаас ч өмнө хэн гэдгийг нь Софья мэдэж байлаа. Үгүй байлгүй дээ?

	Софья арван долоотой. Урт шингэн хар гэзэгтэй, туранхай, гунзгай, хүүхдээрээ, гунигт цэнхэр нүдэн охин.

	Гэтэл сүйлсэн хүн нь бэлэвсэн эр. Егор Ляхов. Гуч хүрээгүй хүн гэлцэнэ. Урт булчинлаг гартай, бөгтөр нуруутай, өтгөн хөмсгөн доороос ширүүн хардаг, бүдүүн хадуун аягтай, аймаар хүн. Халзан толгой нь дүүрэн сорвитой, далдуу модны хальс шиг годгор сахалтай.

	Тосгоныхон Егороос жийрхэнэ. Тэнхээтэй, бүдүүлэг ааштай тэр эр зодоон цохион хийхгүй боловч айдас, жигшүүр төрүүлнэ.

	Гэсэн хэдий боловч сайн талууд бас бий: хурааж хуримтлуулах, амин зуулга хийхдээ сайн. Хавар тарих үр олдохгүй байхад Егор л авч ирнэ.

	Сангийн аж ахуйд орохоос татгалзана. Яах гэж нэгдэх билээ? Газар нь үр шимтэй, хэнээс ч гуйлтгүй амьдарчихна . Өдөр шөнөгүй ургацаа хамгаалж, унтаж иддэггүй мэт явна. Ууртай, баргар, харамч хүн.

	Хотоос жирэмсэн эхнэр дагуулж ирсэн ч төрөхийн хүндрэлээс болж нас бараад, хоёр ихэр охин үлдээжээ. Егор гэртээ холын хамаатан гэх дүлий хөгшин авчирч, хүүхдүүдээ асруулах болсон бөгөөд охид нь одоо гурван настай.

	Гэрт нь эзэгтэй хэрэгтэй, нэг бус удаа мань эр бэр гуйх гэж оролдсон ч бүтээгүй. Үзэшгүй муухай бөгтөр хүнтэй үлдсэн амьдралаа холбохгүй, “үхнэ хатна” гэцгээсэнд ар гэрийнхэн нь бууж өгчээ. Өлсгөлөнд нэрвэгдсэн ч тэдний босгыг давах хүүхэн олдоогүй.

	Ганц Екатерина гэрлэвэл ч гэрлэе гээд, хуримын өдрөө товлоод байтал дэмий шахуу хэрэг гарчээ. Бэлэвсэн эхнэр л дээ. Хүүхний хүү нь Егорын хатаах гэж тавьсан тэс модны жимсийг хашаанаас нь туугаад, гудамжаар нэг тарааж хаяснаас болж гэрийн эзэнд сүрхий нүдүүлсэн байна.

	Екатерина ч сүйт хүнийхээ өөдөөс нударга зангидан дайрчээ. Бөгтөр эр бараг мөрөөр нь татах боловч хэрхэн дийлдэх билээ? Хүүхнийг бэлхэнцэг хавиар нь хумьж тэврээд, хашаанаасаа гаргаад шидчихсэн гэлцдэг юм.

	Дараа нь Екатерина энэ шившигт явдлыг тосгоноор нэг ярьсан. Ийм явдлын дараа хэн сүй тавих вэ дээ?

	Сүүлдээ зууч эхнэрүүд Софьяг бэр буулгаж авахаар тохиролцож дөнгөсөн нь энэ. Өнчин өрөөсөн охин. Өмгөөлж хамгаалах хүнгүй.

	Охин ч сөрж хэлэх үггүй, дэр нэвт уйлахаас өөр шидгүй. Гээд ямар бэр уйлдаггүй билээ?

	Тосгоны авгай нар охиныг өрөвдсөн нь үнэн.

	— Яах нь энэ вэ? Хэтэрхий юм аа! Муу охиныг сүйд хийх нь. Хүүхдээрээ амьтан шүү дээ. Хөөрхий минь, сахиулсан тэнгэр юм. Нөгөө бөгтөр чөтгөрийг хараад байгаарай! Нүүрэндээ үстэй адгууснаас ч аймаар! Энэ охин ингээд өнгөрлөө. Өнчин юм шүү. Ажил төрлөөр дарж, алив бусаар тарчлааж алах бий вий!

	 

	***

	 

	Хурим болдгоороо болжээ. Егорын том хашаанд тансаг баян биш боловч тухайн цагтаа л элбэг дэлбэг гэхээр ширээ засаж, эндхийн голын загас, төмс, найрын том талх тавиад, архи дарс сөгнөсөн байв. Егор гараа гаргасан нь илт.

	Хашаан дотор гангалж гоёсон хүмүүс бужигнаж, хүүхдүүд гүйлдэнэ. Баян хуур эгшиглэж, эрчүүд дэвхцэн бүжиглэх, авгай нар алчуур даллах нь үзэгдэнэ.

	Ширээний тэргүүнд суугаа залуу хосыг анзаарах хүн ховор. Цэмбэн хүрэм өмссөн бөгтөр эр найрлагч олны зүг дүнсийн харж, юунд ч юм бэ сэтгэл дундуур сууна. Эхнэрээсээ бүтэн толгой намхан харагдана.

	Цайвар даашинзтай Соня уйлж хоносноос нүд нь бүлцийгээд, сормуусаа ч өргөхгүй, хөшөө адил сууж байна. Бэргэн эгчтэйгээ хааяа харц тулгарах гэж оролдох нь энэ айлаас аваад явах болов уу, өрөвдөж үзэх нь үү гэж горьдлого тээснийх биз. Энэ дүнсгэр бөгтөр хүнтэй л бөөр нийлүүлж суухгүй байвал яасан ч яах вэ.

	Айлд юу хийх билээ? Хуримын өмнө ганц удаа орж үзсэн. Аймхай бүлтгэр хоёр охин, ууртай хэлгүй дүлий чавганцын хамт залбирал үйлдэж суусан юм.

	Зочид халжээ. Ужид самуун үгтэй явган дууг дэмжин тоос бостол товшицгоож, эрчүүд "амьдрал" ярилцан, жижиг баян хуур зогсолтгүй дуугарна.

	Энэхүү шуугиан дундаас нэг хүн уянгат дуу өргөх нь ялгарав. Бөгтрийн зочин болох хотоос ирсэн худалдаачин хүн дуулж байна. Биеэр бага, үлбэгэр дорой эр юм. Гэтэл дуу нь цаанаа нэг зөөлөн, илчтэй мэт бөгөөд сэтгэлийн гүнд урсан орохуйд Софья уйлмаар болж иржээ.

	Бөгтрийн зүг хяламхийн харвал бас уйлах нь уу гэлтэй. Гэвч үгүй бололтой. Яагаад гэвэл, төдхөн согтуучууд зодоон гаргасанд Егор том алгаараа ширээ шаан босож ирээд, хурим өндөрлөснийг зарлав.

	— Наргилаа, боллоо, одоо гэр гэртээ харьцгаа.

	Софья сөхөрч унатлаа ядарсан тул найр дууссанд баярламаар, гэвч энэ мангастай нэг оронд хэвтэнэ гэхээс хамаг бие нь салганаад ирлээ. Авгай нар ч өрөвдөн уйлж, салах ёс хийн гингэнэлдэх нь үүрд хагацах мэт.

	Бөгтөр тэднийг бараг түлхэх нь халаг хашаанаас гаргалаа. Ширээ цэвэрлэх хэдэн хүүхэн үлдэж, Софья тусалъя гэтэл гэрт оруулав.

	Хоёр өрөөний голд галын хэсэг байх аж. Зүүн талын өрөөнд нь эмгэн хоёр хүүхдийг аваад оржээ. Нэг охин нь гадаа гаръя гэтэл бөгтөр ганц зандраад дуугүй болгочхов.

	Софья ч хөдөлсөнгүй. Гал тогооны буланд сандал дээр суугаад, зовлонгоо хүлээнэ. Хүүхнүүд нааш цааш орж гарч, бөгтөр дуу шуугүй холхин, Соня буландаа бүлтгэнэж сууна.

	Хүмүүс явсан хойно Егор дөхөж ирэв. Софья айсандаа нүдээ тас анихад:

	— Наана чинь би суудаг юм, санаж ав. Ахиж битгий суугаарай. Тийшээ явж унт, - гээд бөгтөр эр хажуугийн өрөө рүү гар зангаж, - Би пинд унтлаа, - гэснээ гараад явчихжээ.

	Софья үхсэн мэт нам унтлаа. Өглөө эрт эмгэн мөрнөөс нь татаж сэрээв.

	Тэр хөгшин мөөрөх мэт дуугаран, дохиж харилцана. Гэр орныхоо ажлыг хий гэж байгааг нь Софья ойлгов. Эмгэн зааж өгнө гэнэ.

	Пийшингийн цаанаас хоёр охин цухалзаж байна. Тэд ч эмгэн шиг гар хөлөө савчин, хачин авиа гаргана. Гадаа гарч гүйлдсэнээ, эргээд пийшин дээр авирна.

	Софья пийшингийн дээгүүр өнгийж хараад:

	— Хөөе, танилцах уу? Буугаад ир, хоол өгье, - гэлээ.

	Хүүхдүүд ойлгосонгүй. Тэгэхээр нь татаж буулгав.

	Софья буудай олж, зутан хийж өглөө. Хоёр охин дөнгөж халбагадаад байтал эмгэн орж ирээд, гар зангидан сүрдүүлж, аягыг нь хурааж авчээ.

	Хүүхдүүдэд өглөө жимсний цэлцгэнүүр ундаа өгдгийг Софья арайхийн ойлгож, энэ гэрт эзэгтэй шиг аашлах болоогүй, одоохондоо сурч дасах ёстойгоо бас мэдлээ.

	Эмгэн өдөржин ажил зааж, хаана юу байгааг харуулж, бүсгүй үг дуугүй биелүүлж явав. Хажууд нь хоёр охин салахгүй дагах тул амар ажээ. Соня ам хуурайгүй ярьж, хүүхдүүд ч сонирхон явна. Тэдний үсийг самнаж, нүүр гарыг нь угаагаад, өвөр дээрээ суулган тэврэхэд ганцаардал, айдас нь хулжих мэт болно.

	Гагцхүү охидын нэрийг мэдэж авч чадсангүй.

	Бөгтрийг эргэж ирэхэд чавганц өвөрмөц дохиогоор буудай руу заасанд цаадах нь Софьяг духайн харсан боловч юм хэлсэнгүй.

	Орой болоход ахиад Софьяг өрөөнд унт гэж явуулахад нь зориглон асуув:

	— Хүүхдүүдийн нэр хэн бэ?

	Бөгтөр хэсэг тээнэгэлзэн зогсох нь өөрөө ч санахгүй байх мэт.

	— Лидия, Клавдия.

	Софья баярласан хэдий ч маргааш нь хоёр охин нэрээ мэддэггүй болох нь илт боллоо. Бүсгүй тэгэхэд өөрөө сонгоод, арай булцгар хацартайг нь Лида, нөгөөг нь Клава гэж ялган дуудах болов.

	— Чи бол Лида. Лидия. Тогтоож ав! Харин чи Клава, Клавдия! Намайг дуудахаар нэрээ ялгаж байгаарай.

	 

	***

	 

	Егор хүүхдүүдийнхээ төрсний гэрчилгээ дээрх нэрийг үнэндээ арайхийн санажээ. Санах хэрэг ч бий бил үү?

	Хадгалж нөөсөн эд мөнгө, тариа будаагаа л тооцож суувал барав. Цор ганц баяр баясал нь эд ахуй мөн. Ядуурахаас айна. Ядуу явж үзсэн, харин одоо айдаг.

	Залуу эхнэрийнх нь асуулт түүнд өнгөрсөн түүх, хөөрхий эгч, үзэн ядам амбаар, асрамжийн газар, зовлон шаналлыг нь эргүүлэн сануулжээ. Нойргүй хонох шахав...

	Егор энэ гэрт төрөхдөө цэх шулуун нуруутай байсныг одоо хэлгүй дүлий болчхоод байгаа энэ эмгэн урьд нь ярьсан удаатай.

	Бухал өвсөнд нуугдаж байгаад, ар нуруундаа ац сэрээ зоолгох үед хэдэн настай байснаа бөгтөр одоо санадаггүй. Толгой нь хөдлөхөөс биш гар хөл нь мэдээгүй болсон. Эцэг нь хүүгээ тарчлахыг хараад, ингэж зовоож байхаар үхүүлж орхиё гэж шийджээ. Долоон хүүхэдтэй айлд хөл гаргүй жаал ямар хэрэгтэй билээ? Егор амьдарч дийлэхгүй хүүхэд.

	Иймд хоол унд өгөхийг хорьж, хурдан үхүүлэхээр болсон байна.

	 

	Нэгдүгээр бүлэг төгсөв.

	 

	 

	Үргэлжлэлийг Facebook-ийн ОРОС ТУУЖ /Бөгтөр/ группэд элсэж уншина уу.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	 

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

